
ЗАХИДАЛ 75

	 

	ЭНЭТХЭГ ХЭЦҮҮ АСУУДЛАА ШИЙДЭХЭЭР ЗАВДНАМ

	 

	1932 оны долоодугаар сарын 12

	 

	Төмөрийн тухай, тэр цуст аллага хийж, хүний толгойн ясаар өндөр бунхан барьж байсныг би өгүүлсэн билээ. Юутай аймшигтай, зэрлэг явдал гээч вэ! Манай соёлт ертөнцийн үед тийм юм яасан ч гарах ёсгүй сэн. Гэлээ ч үүнд дэндүү итгэхэд бэрх ажээ. Тийм явдал манай үед ч гарч болох бөгөөд үнэхээр гарсныг бид саяхан хүртэл үзэж, дуулж сонссон. Чингис хаан Төмөр нар хүн амьтан, эд агуурсыг хэчнээн их хөнөөж байсан ч гэсэн тэдний хийснийг 1914 —1918 оны Их дайны үеийн эвдлэн сүйтгэсэнтэй зэрэгцүүлбэл ёстой юу ч биш юм. Орчин үеийн бодит байдалд болж байгаа аюул гамшиг нь Монголчуудын үйлдэж байсан хэрцгийлэлтэй ердөө эн зэрэгцэх билээ. 

	Тэр тусмаа бид Чингис буюу Төмөрийн үеийнхийг бодвол олон зүйлээр урагш давшсан нь маргаангүй. Амьдрал олон талаар амаргүй нарийн төдийгүй, зүйрлэшгүй баялаг болж хүн байгалийн олон хүчнийг нээж, ойлгон ашиглах болжээ. Эдүгээ дэлхий ертөнц улам соёлжин боловсорсон нь мэдээж хэрэг. Харин бид яагаад дайн дажны үед эргээд зэрлэг байдалдаа орчихдог вэ? Яагаад гэвэл дайн гэдэг өөрөө соёл, соёл иргэншлийг үгүйсгэж, түүнээс татгалзагч мөн. Улам хүчтэй, улам аймшигтай зэвсэг зохион бүтээхэд хэрэгтэй эрдэмт толгойг л ашиглахын үүднээс дайн соёл иргэншлийг зөвшөөрөн хүлээдэг юм. Дайн болоход дайнд татагдан орсон ихэнх хүн хачин их сэтгэл хөөрч соёл иргэншлээс сурч мэдсэн олон зүйлээ умартан, үнэн мөн амьдралын баяр баясгаланг мартаж, хэдэн мянган жилийн өмнө байсан зэрлэг бүдүүлэг эцэг, өвгөдийнхөө зан араншинтай төстэй болдог байна. Тэгвэл дайн хэзээ болсон байлаа ч гэсэн үзэшгүй муухай зүйл болоход гайхах хэрэг юун?

	Биднийг дайтаж байх үед өөр ертөнцийн хүн ирж харсан бол юу гэж хэлэх байсан бол? Тэр хүн биднийг тайван үед биш, харин дайтаж байхад ирж харсан гэж бод. Тэгвэл тэр хүн биднийг зөвхөн дайны талаас нь үнэлж, биднийг харгис хатуу, зэрлэг балмад, амь үл хайрлан баатарлаг чанарыг хааяа илтгэх боловч бүхэлдээ зөвхөн бие биеэ алж хядахаас өөр юм мэддэггүй мунхаг мугуйд улс гэж дүгнэх болно. Тийнхүү тэр хүн биднийг онцгой, тун тааламжгүй үеийн, зөвхөн нэг талаас нь харах учраас биднийг буруугаар үнэлж, манай дэлхийн тухай туйвуулсан ойлголт авах сан билээ. 

	Үүний нэгэн адил хэрэв бид өнгөрсөн үеийн тухай зөвхөн дайн дажин цус урсгаж байсан талаас нь авч үзвэл түүнийг буруу үнэлэхэд хүрнэ. Харамсалтай нь дайн ба цус урсгах явдал анхаарал татах нь их байдаг амуй. Харин хүний өдөр тутмын аж төрөл уйтгартай байдаг. Түүхчин хүн энэ талаар юу хэлэх сэн билээ? Тиймээс түүхчин хүн дайн тулалдааныг л шүүрэн авч түүнийг түүхэнд болсон хамгийн чухал явдал хэмээн харуулдаг ажгуу. Бид дайныг умартах буюу үгүйсгэж болохгүй нь мэдээж боловч дайн хэчнээн анхаарал татлаа ч гэсэн түүнийг хэр хэмжээнээс хэтрүүлэн үзэж болохгүй билээ. Бид өнгөрсөн үеийн тухай бодохдоо өнөөгийн тухай боддог шиг л бодох ёстой, тэр үеийн хүний тухай одоо өөрсдийнхөө тухай боддог шигээр л бодох ёстой. Тэгэх юм бол бид тэр тухай илүү хүнлэг ойлголттой болж үе үе болж байсан дайн биш, харин чухамхүү хүмүүсийн өдөр тутмын амьдрал, тэдний санаа бодол л үнэхээр ач холбогдолтой байсан гэдгийг ухаарах болно. Чиний уншдаг түүхийн сурах бичгүүдэд янз бүрийн дайны тухай л дүүрэн бичээстэй байдаг болохоор чи үүнийг санаж авах нь чухал юм. Би хүртэл энэ бичсэн захидлууддаа юм л бол дайн руу хэлбийгээд орчхож байна. Үүний гол шалтгаан гэвэл өнгөрсөн үеийн өдөр тутмын аж төрлийн тухай бичнэ гэдэг хэцүү асуудал болоход оршино. Би бол түүнийг сайн мэдэхгүй хүн. 

	Төмөр бол Энэтхэг оронд хамгийн их гай гамшиг тарьсан хүний нэг мөн гэдгийг бид үзсэн. Тэр явж өнгөрсөн газар бүрдээ ямар их аймшигт явдал үйлдсэнийг бодохоос аяндаа сэтгэл шимширдэг юм. Тэглээ ч гэсэн Өмнөд Энэтхэг хөндөгдөөгүй үлдсэн бөгөөд бас Дорнод, Өрнөд, Төв Энэтхэг ч гэсэн өртөөгүй юм. Түүгээр ч үл барам одоогийн Нэгдсэн муж улс умардад Дели ба Мирутын ойролцоо орших жижигхэн газраас бусад нь хэрэг дээрээ Төмөрийн довтолгоонд өртөлгүй өнгөрчээ. Дели хотоос гадна Төмөрийн довтолгоонд Пенджаб муж бусдаас илүүгээр хэлмэгджээ. Пенджаб мужид Төмөрийн явж өнгөрсөн замын дагуух газар илүү их хэлмэгдсэн байлаа. Пенджаб мужийн олонх хүн ам довтолгоонд өртөөгүй учир хэвийн байдлаараа оршин амьдарцгааж байжээ. Тийм учраас бид уг дайн, довтолгооны талаар анхааралтай хандаж хор холбогдлыг нь хэтрүүлэн ярихгүй байх нь чухал билээ. 

	Одоо арван дөрөв ба арван тавдугаар зууны үеийн Энэтхэг орны байдал ямар байсныг ярья. Төмөр ирж бүрмөсөн мөхөх хүртэл Делийн султан улс аажмаар багасан буурсаар байлаа. Тэр үед Энэтхэгийн нутагт ихэвчлэн лалын шашинт хэд хэдэн биеэ даасан том улс оршин тогтнож бас өмнөдөд Виджаянагар гэдэг индус шашинт хүчирхэг улс оршиж байжээ, Ислам тэр үед харь нутагтан буюу Энэтхэгт сая ирсэн хүмүүс

	гэж үзэгдэхээ больсон байв. Тэд Энэтхэгт тогтвортой суурьшсан байлаа. Эртний афганы байлдан дагуулагчид хийгээд хаан˗боолчуудын зэрлэг догшин байдал зөөлөрч лалын хаад эзэд индусүүдын адил энэтхэгчүүд болсон байв. Тэд Энэтхэгээс гадагшаа улсуудтай холбоо барьж байсангүй. Янз бүрийн улсууд хоорондоо дайтавч тэр нь шашны биш, харин улс төрийн шинжтэй дайн байв. Заримдаа лалын улс индусүүдээс цэрэг хөлслөн авч, заримдаа индусын улс лалынхнаас цэрэг хөлслөн авдаг байв. Лалын хаад эзэд индус шашинт эмэгтэйчүүдийг хатан болгон авч бас индусууд зарим үед лалын хаадын сайд, ноёд болох явдал байв. Бас олон лалууд түүний дотор зарим хаан хүртэл ислам шашинд орсон энэтхэг хүн байв. Тэдний олон хүн дээдсээс хишиг хүртэх, эд агуурс горилох үүднээс шинэ шашин шүтэх нь байсан боловч хуучин зан заншлаа баримталсаар байжээ. Лалын зарим эзэд шинэ шашинд оруулах гэж албадлага хэрэглэсэн боловч тэр нь угтаа дуулгавартай албат болгох гэсэн улс төрийн зорилготой байв. Гэвч лалын шашинд оруулах шиг тийм ажлыг албын хүчээр хийхэд өчүүхэн бага амжилт олж болох юм. Үүнд эдийн засгийн арга хэмжээ л нэлээд нөлөөтэй байжээ. Тэгээд ч лалын биш хүмүүст ам тутамд алба ногдуулдаг байсан тул түүнээс зайлсхийхийн тулд олон хүн тэр шашинд орж байжээ. 

	Гэвч энэ бүхэн бол хотод болж байсан явдал. Энэ ажил тосгоныг хамарч чадаагүй, хөдөөгийн олон сая оршин суугчид хуучнаараа амьдран байлаа. Төрийн түшмэд тосгоны амьдралд улам их оролцох болжээ. Тосгоны захиргааны эрх мэдэл хуучнаасаа багассан боловч уг захиргаад хөдөөгийн амьдралын төв, гол үндэс болсон хэвээр байлаа. Нийгмийн харилцаа, тэрчлэн шашин хийгээд зан заншлын хувьд тосгон бараг л бүхэлдээ хуучин янзаараа байв. Энэтхэг бол олон зуун мянган тосгонтой орон болохыг чи мэднэ. Том жижиг хотууд бол зөвхөн гадна талын үзэмж бөгөөд жинхэнэ Энэтхэг маань тосгодын орон хэвээр байв. Энэхүү хөдөө тосгод лалын нөлөөнд нэг их өөрчлөгдөөгүй ажээ. 

	Ислам орж ирснээр индуизмын байр суурь ганхасхийж тэр нь хачирхалтай ч гэсэн хоорондоо харш хоёр үзэгдлээр илэрч байжээ. Нэг талаар индуизм өөрийгөө хамгаалахын тулд хуучныг яг дагасан явцуу үзэл баримтлах болж гадаад, ертөнцөөс тасарчээ. Кастын ёс уян хатнаа орхиж улам явцуу бөглүү болжээ. Эмэгтэйчүүд гивлүүр нөмрөх гэрийн хорионд байх явдал ердийн үзэгдэл болжээ. Нөгөө талаар дэндүү олон дуган шүтээн босгож, мөргөл ёслол хийхийн эсрэг дотооддоо дургүйцэл гарчээ. Энэ талаар өөрчлөлт хийх гэж ихэд чармайж байлаа. 

	Бүр эрт дээр үеэс эхлэн индуизмыг элдэв хэтэрхийлэл, мугуйд оролдлогоос нь цэвэрлэх гэж эрмэлзсэн шинэтгэгчид түүхэнд нэг бус удаа гарсан билээ. Тэднээс хамгийн томоохон нь Будда байлаа. Наймдугаар зууны үед амьдарч байсан Шанкарачарьягийн тухай би бас чамд ярьсан билээ. Түүнээс хойш гурван зуун жилийн дараа арван нэгдүгээр зууны үед Өмнөд Энэтхэгийн Чолын эзэнт улсад Шанкарын ёстой өрсөлдөгч сэтгэгчдийн талынхныг толгойлж байсан өөр нэг их шинэтгэгч хүн амьдарч байлаа. Түүнийг Рамануджа гэдэг. Шанкара бол шива бурхан шүтдэг итгэл сүсгийг эрхэмлэгч үзэлтэн байв. Рамануджийн нөлөө нийт Энэтхэг даяар түгэн тарсан байлаа. Энэтхэг орон жижиг улсуудад хуваагдан хоорондоо ямагт байлдан улс төрийн талаар сарнин бутарсан үедээ ч гэсэн ер нь бүх л түүхийнхээ туршид нэгдмэл соёлтой байсныг би чамд ярьсан. Их хүмүүс гарч ирэх буюу их хөдөлгөөн өрнөх бүрийд улс төрийн зааг ялгааг үл харгалзан түүний нөлөө нийт Энэтхэг даяар түгэн тардаг байв. 

	Ислам Энэтхэгт бэхэжсэний дараа индусүүдийн Дотроос ч лалынхны дотроос ч шинэ маягийн шинэтгэгчид гарч ирж байв. Тэдгээр шинэтгэгч үзэлтэн шашны зан үйл ёслолыг шүүмжилж хоёр шашны ижил талыг дэмжиж түүнийг хооронд нь нийцүүлэн ойртуулахыг хичээдэг байв. Өөрөөр хэлбэл хоёр шашныг нийлмэл нэг шашин болгох гэж чармайж байжээ. Гэвч уг хоёр шашинд үл нийлэлцэх үхширмэл үзэл, өшөөрхөл их байсан учраас тэр бол биелүүлэхэд хэцүү зорилт байв. Тэгэвч үеийн үед тийм оролдлого хийсээр ирснийг бид харж байна. Мусульманы зарим эзэд ялангуяа их Акбар хүртэл тэгж нийлүүлэх гэж оролдож байжээ. 

	 Арван дөрөвдүгээр зууны үед өмнөд Энэтхэгт амьдарч байсан Рамананд бол тэгж нэгтгэхийг номлогч анхны нэрд гарсан хүн юм. Түүний номлол кастын ёсны эсрэг чиглэгджээ. Тэр бээр энэ ёсыг үгүйсгэдэг байжээ. Түүний шавь нарын дотор лалын шашинт нэхмэлчин Кабир гэгч хүн хожим баганаасаа илүү нэрд гарчээ. Кабир ихэд алдаршсан хүн байв. Түүний дуунуудыг одоо умардын хамгийн алс холын тосгодод хүртэл сайн мэддэгийг чи мэдэх ч байж болох юм. Тэр индус шашинтан ч байгаагүй лалын шашинтан ч байгаагүй боловч тэр хоёрын нийлмэл дундаж үзэл баримталдаг байжээ. Тэгээд бүх каст, тэр хоёр шашны шүтлэгтний дотор ч түүний үзлийг даган баримтлагч хүн олон байжээ. Түүнийг нас барахад цогцсыг нь цагаан давуугаар бүтээсэн байжээ. Тэгээд индус шавь нар нь шарилыг чандар болгоно гэхэд лал шавь нар нь оршуулна гэж зүтгэжээ. Тийнхүү тэд маргаж маргаж бүтээсэн цагаан даавууг нь сөхөж үзтэл цогцос нь алга болсон, оронд нь амьд цэцэг ургасан байсан гэж ярьдаг байв. Энэ нь огт үнэмшилгүй боловч сайхан үлгэр юм. 

	Кабирын дараа умардад өөр нэг их шинэтгэгч, шашны жолоодогч гарч иржээ. Тэр бол сикхизмийг үндэслэгч Нанак гүр гэгч хүн байлаа. Тэр сикхудээс гаралтай дараалсан арван залгамжлагчтай байсны сүүлчийнх нь Говинд Сингх гүр гэдэг хүн байжээ. 

	Би бас Энэтхэгийн шашны ба соёлын түүхэнд нэрд гарсан бас нэг хүний нэрийг энд дурдмаар байна. Тэр бол арван зургаадугаар зууны ихээр гарч ирсэн Бенгалийн нэрт эрдэмтэн бөгөөд гэнэт эрдмийнхээ ажлыг нэр төртэй зүйл биш гэж үзэн орхиж сүсгийн замд орсон ажээ. Тэр агуу их бхакт үзэлтэн бхаяны дуу дуулан шавь нарынхаа хамт Бенгаль орноор хэсүүчлэн явжээ. Бас вишна шашны нийгэмлэгийг үндэслэн байгуулжээ. Түүний нөлөө одоо ч Бенгальд асар их хэвээр байдаг билээ. 

	Шашныг шинэтгэх, нэгтгэх ажил тийм байдалтай явж иржээ. Амьдралын бусад бүх салбарт заримдаа ухамсартай, ихэнхдээ ухамсаргүй байдлаар мөн тийм нэгтгэх ажиллагаа явагдаж байлаа. Шинэ соёл, шинэ уран барилга, шинэ хэл үүсэн хөгжсөөр байв. Тэгэхдээ энэ бүх өөрчлөлт тосгоныг бодвол хотод, ялангуяа Дели болон эзэнт улсын нийслэлд, мөн муж улсуудын бусад том хотод илүү их болж байсныг санах нь чухал. Хаан ширээ эзэгнэн байсан эзэн хаад урьдынхаас илүү их эрх мэдэлтэй болсон байв. Эртний энэтхэгийн эзэд ноёдын эрх мэдэл уламжлалт ёс заншил болон хурал зэргээр хязгаарлагдмал байв. Мусульманы шинэ захирагчид ийм зүйлээс ч чөлөөтэй байжээ. Хэдийгээр онолын хувьд ислам үлэмж илүү тэгш байдалтай байж, боол хүртэл султан болж болдгийг бид мэдэх боловч хаант засгийн хязгааргүй, хэмжээгүй эрхт шинж хүчтэй болсоор байжээ. Нийслэл хотоо Делигээс Даулатабадад нүүлгэж байсан тэнэг Туглакаас өөр үүнийг батлах үнэмшилтэй жишээ байж болох уу даа!

	Боолтой байх явдал, ялангуяа султанууд өөрсдөө боол эзэмших явдал их дэлгэрч байв. Тэдний дотроос гар урчуудыг ихэд үнэлэн үздэг байв. Бусдыг нь султаны гварди болгодог байжээ. 

	Наланд, Такшашилын өөрөөр хэлбэл Таксилын агуу их их сургуулиуд ямар байдалтай байв? Тэд ажиллахаа болиод удсан боловч шинэ маягийн өөр олон их сургуулийн төв бий болсон байв. Тэднийг тола, хэмээн нэрлэдэг, түүнд эртний самгарди хэл үздэг байв. Тэд цаг үеэсээ хоцрогдсон байлаа. Хуучин янзаараа ажиллаж харгис үзэл санааны үүр уурхай болж байсан төлөвтэй. Бенарес хот тэр цаг үест тийнхүү том төвүүдийн нэг байлаа. 

	Хинди хэл дээр гарч байсан Кабирын дуунуудын тухай би дээр өгүүлсэн. Тийм болохоор хинди хэл арван тавдугаар зууны үед зөвхөн ярианы төдийгүй утга зохиолын хэл болж байжээ. Самгарди хэл аль эрт амьд хэл байхаа больжээ. Тэр ч байтугай бур Калидас ба Гуптүүдийн угсааны хаадын үед самгарди хэлийг зөвхөн эрдэм номтой хүмүүс л мэддэг байжээ. Жирийн хүмүүс самгарди хэлний нэг салбар болох пракритээр л ярьдаг байв. Яваандаа самгардитай төрөл болох хинди, бенгаль, маратхи, гуджарати зэрэг бусад хэл хөгжжээ. Лалын олон зохиолч, яруу найрагчид зохиолоо хинди хэлээр бичдэг байлаа. Мусульманы хаан Джаунпура арван тавдугаар зууны үед «Махабхарата» ба «Бхагавадгитаг» самгарди хэлнээс бенгаль хэлнээ орчуулах зарлиг буулгаж байжээ. Өмнөдийн Биджапурын лалын захирагчид дансаа маратхи хэлээр хөтөлдөг байжээ. Ийм учраас арван тавдугаар зууны үед самгарди хэлтэй ойр төрөл эдгээр хэл нэгэнт бүрэлдэн тогтоод байсныг бид мэдлээ. Өмнөдийн тамиль, телугу, малаялам. каннара зэрэг дравидын төрөл хэлнүүд бол бүр хуучны хэл юм. 

	Лалынхны орднуудад перс хэл хэрэглэдэг байв. Боловсрол бүхий олонх хүн хэрэв ордон буюу засгийн газрын байгууллагуудад ажиллах болбол перс хэл сурдаг байв. Индусууд олноороо перс хэл сурч байжээ. Аажмаар цэргийн лагерь, худалдааны захуудаар «лагерь» гэсэн утгатай «урду» хэмээн нэрлэх шинэ хэл бий болжээ. Тэр бол хэрэг дээрээ шинэ хэл биш байз. Тэр нь арай өөр аялгатай хинди хэл байлаа. Түүнд перс үг олон байвч бусад талаар мөн л хинди хэл байв. Хинди˗урду буюу хиндустан ч гэж нэрлэдэг энэ хэл нийт Умард ба Төв Энэтхэгт ихэд дэлгэрчээ. Тэр хэлээр, түүний нутгийн олон аялгаар эдүгээ барагцаалбал нэг зуун тавин сая хүн ярьж харин бүр ч олон хүн ойлгодог юм. Тиймээс ярьдаг хүний тоогоороо бол энэ нь дэлхийн гол хэлний нэг мөн. 

	Шинэ маягийн уран барилга бий болж, улс орны өмнөд хэсэгт орших Биджапура ба Виджаянагарад, Голконд ба тэр үед том сайхан хот байсан Ахмадабадад, мөн Аллахабадаас холгүй орших Джанпурад олон сайхан барилга сүндэрлэн босжээ. Хайдарабадын ойролцоо байдаг Голкондын эртний туурийг үзсэнээ чи санаж байгаа биз? Биднийг том цайзын оройд авиран гарахад туурь болон хувирсан эртний хотын орд харш, худалдааны захууд эргэн тойрон нүднээ тусаж байсан шүү дээ. 

	Тийнхүү хаад ноёд хоорондоо сөргөлдөж бие биеэ түйвээн сүйтгэж байхад Энэтхэгийн дотоод гүн дэх хүчин Энэтхэгийн ард түмнийг нийтээр найртай сайхан сууж, хөгжил дэвшил, амьдралын нөхцөлийг сайжруулах тэмцэлд хүчийг нь нэгтгэхийн тулд улс орноо цогцлуулах гэж зогсоо зайгүй хөдөлмөрлөн байжээ. Тэр хүч хэдэн зуун жилийн турш үлэмж амжилт олсон байна. Гэвч тэдний ажил үйлс биелэгдэж хараахан амжаагүй байхад дахин уналтад орж бид гэдрэг хаягдсан ажээ. Тийм учраас бид өнөөдөр мөн тэр замаар дахин урагш ахиж өөрсдөдөө байгаа сайн сайхан бүхнийг цогцлохын төлөө хөдөлмөрлөх хэрэгтэй байгаа юм. Тэгэхдээ энэ үед бид улам илүү бат суурьт тулгуурлан хүчээ нэгтгэх ёстой. Тэр нь эрх

	чөлөө нийгмийн тэгш байдалд тулгуурласан, дэлхийн шилдэг журам ёсонд нийцсэн байвал зохино. Гагцхүү тэгсэн цагт энэ нь хөдөлшгүй бат болж чадна. 

	Шашин ба соёлыг цогцлох асуудлыг шийдэх гэж Энэтхэгийн шилдэг оюун ухаан олон зууны турш ажиллаж ирсэн билээ. Европ урагш ирмүүн үсрэн гарч олон арван чиглэлээр нэн ахиж Энэтхэг орон доороо зогсон хөгжихөө больж, хоцрогдож эхлэх болсон яг тэр үед энэхүү цогцлогооны асуудал бүхнийг хамрах чухал зүйл болон тавигдаж байгаа юм. 

	Энэтхэг орон нэг үе химийн талаар (будаг гаргах, болд хатаах болон бусад зүйлийн талаар) амжилт олсны үрээр гадаад зах зээл дээр давамгайлж байсан цаг бий гэдгийг би чамд ярьж байсан. Энэтхэгийн хөлөг онгоцнууд энэтхэгийн бараа таваарыг алс холын орнуудад тээвэрлэн аваачдаг байлаа. Гэвч бидний ярьж байгаа тэр үед Энэтхэгийн тийм давамгай нь нэгэнт алдагдсан байв. Арван зургаадугаар зууны үеэс урсгал дахин Дорно зүг рүү чиглэх болжээ. Тэр урсгал жижиг голоос эхэлжээ. Гэвч хүчирхэг их урсгал болтлоо өргөжсөөр л байгаа билээ. 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

